
Мамандығым – мақтанышым
Ақырын жүріп, анық бас, 
Еңбегің кетпес далаға. 
Ұстаздық қылған жалықпас,
Үйретуден балаға.
	      (с) Абай.
Ұлы педагог Ы. Алтынсарин «Мұғалім – мектептің жүрегі» деп, ұстаздықтың ұлы қызмет екенін дәлелдеп, үлгі етіп көрсетіп кетті. Ұлылар салған сара жолмен, мамандығымызға қызығушылық оянып, ұлы махаббатпен өз ісімізді сан жылдардан бері атқарып келеміз. 
Отыз жыл... Бұл – біреулер үшін жай ғана уақыт өлшемі, ал мен үшін – тұтас бір ғұмыр, толассыз ізденіс пен қайнаған еңбек мектебі. Еңбек жолын қазақ балаларын ана тілімен сусындатып, әдебиетіне саяхат жасатумен бастасам, соңғы жылдары қызмет барысы ауысып, өзгешелеу бағыт пен жаңа ортада сіңісіп жатырмын.  Екі мектепте де, әсіресе орыс мектебінде қазақ тілінен сабақ беру – жай ғана пәнді оқыту емес, бұл өзге ұлт өкілдерінің жүрегіне қазақтың жанын, рухын, мәдениетін сіңіру. Осы отыз жыл ішінде менің басты мұратым – мемлекеттік тілді тек қарым-қатынас құралы ретінде емес, достық пен бірліктің алтын көпірі ретінде таныту болды.
 Орыс сыныптарына алғаш табалдырық аттағанда, алдымда үлкен жауапкершілік тұрғанын сезіндім. Өзге тілді аудиторияға қазақ тілінің әуезділігін жеткізу, грамматиканың күрделі иірімдерін жеңіл түсіндіру – үлкен төзімділікті қажет ететін іс. Отыз жылдық тәжірибе маған бір нәрсені үйретті: оқушының тілге деген қызығушылығы оның мұғалімге деген құрметінен басталады. Егер ұстаз өз ісін сүйсе, оқушы да сол пәнді сүйеді.
 Менің әрбір сабағым – кішігірім рухани жаңғыру. Біз сабақта тек ереже жаттамаймыз, Абайдың қара сөздерін талдап, қазақ халқының қонақжайлылығы мен салт-дәстүрін сөз етеміз. Орыс мектебінде оқитын Иван мен Марияның «Рақмет», «Сәлеметсіз бе?» деген сөздерді шын ықыласпен айтуы, қазақша өлең оқып, сайыстарда орын алуы – менің ең үлкен жеңісім. Бұл – тілдік кедергілердің жойылғанының, ұлтаралық татулықтың нығайғанының көрінісі.
Өткен жылдармен салыстырғанда, заман өзгерді, технология дамыды, бірақ менің ұстанымым өзгерген жоқ. Ол – «Ана тілі – бәріміздің анамыз, өйткені ол – ұлтымыздың ары» деген қағида. Бүгінде алдымнан өскен шәкірттерімнің мемлекеттік тілде еркін сөйлеп, еліміздің дамуына үлес қосып жүргенін көргенде, еңбегімнің еш кетпегенін түсінемін. Ұстаздық – ескірмейтін мамандық, ал қазақ тілі – мәңгілік елдің мәңгілік тілі. Мен өз мамандығымды мақтан тұтамын.

